
Sarajevo,  07.06.2024. godine

Sud Bosne i Hercegovine u Sarajevu, u apelacionom upravnom vijeću sastavljenom od sudija,  Vesna Trifunović, predsjednika vijeća, Mirsade Džindo  i  Redžiba Begića, članova vijeća, odlučujući o žalbi  Gavrić Teodora, iz ..., i profesora dr. Tomić Milana iz ..., izjavljenoj protiv odluke Centralne izborne komisije Bosne i Hercegovine, broj: 06-1-07-1-93/24 od 23.05.2024. godine, u pravnoj stvari  davanja saglasnosti na Odluku o imenovanju člana Općinske izborne komisije  Skupštine Brčko distrikta BiH, na nejavnoj sjednici održanoj dana, 07.06.2024. godine,  donio je 

                                                         R J E Š E N J E

                                            Žalba se odbija.

                                                      O b r a z l o ž e nj e

Odlukom  Centralne izborne komisije Bosne i Hercegovine, broj i datum navedeni u uvodu, data je saglasnost  na Odluku Skupštine Brčko distrikta BiH broj: 01-02-1456/24 od 14.03.2024. godine, kojim se na dužnost u članstvu Izborne komisije Brčko Distrikta BiH, i to imenuju: Željko Kapikul, član, Alenka Stojaković Đukić, članica, Almira Čolakovića, članica i Mirza Fazlić, član. 

Žalitelj je blagovremeno uložio žalbu na navedenu odluku iz svih zakonom predviđenih razloga, te je predložio da se žalba usvoji, pobijano rješenje  poništi i vrati na ponovni postupak. 

Podnosioci žalbe navode da je pobijano rješenje nezakonito i nepravilno, te da je donošenjem ožalbenog rješenja CIK BiH verifikovala protivpravnu i nezakonitu Odluku Skupštine Brčko Distrikt BiH od 14.03.2024. godine, koja je donesena na osnovu izvještaja Komisije za izbor i imenovanje. Navodi da od četiri člana Komisije za izbor i imenovanje za odgovore na sva tri postavljena pitanja ocjenjeni su ocjenom 1 (jedan), a peti član Komisije sa ocjenom pet (5) odnosno četiri (4). Navodi da njihovi odgovori sa intervjua objektivno zaslužuju najvišu ocjenu, što se može utvrditi preslušavanjem tonskog zapisa sa intervjua, odnosno uvidom u sačinjene stenograme. Navode da je CIK BiH svjesna da ožalbeno rješenje nije pravilno, te da je obrazloženje površno. Navode da je Komisija za izbor i imenovanje članova Izborne komisije Brčko distrikt Bili, odnosno članovi koji su ocijenili sa ocjenom 1 su grubo zloupotrijebili položaj i ovlaštenje članova komisije, jer su na takav način eleminisali kao uspješne kandidate stvarajući preduslove da bi prošli predodređeni kandidati kao bolje rangirani. Navode da nije tačno kako to CIK BiH navodi u obrazloženju ožalbenog rješenja da je utvrdila da svi imenovani kandidati ispunjavaju uslove iz javnog oglasa, te da jedan od kandidata koji je imenovan ne ispunjava uslove u pogledu izbornog iskustva. Navode da CIK BiH ne koristi svoja zakonom propisana ovlaštenja u smislu ispitivanja i sankcionisanja učinjenih i evidentnih nezakonitih radnji.
U  izjašnjenju na žalbu CIK BiH je predložio da se ista odbije kao neosnovana  iz razloga što je pobijano rješenje doneseno na pravilan i potpun način u skladu sa odredbama Izbornog zakona BiH. 

Ispitujući pobijanu odluku u okviru žalbenih navoda vijeće Apelacionog odjeljenja Suda Bosne i Hercegovine je zaključilo da žalba nije osnovana.
Iz stanja spisa prozilazi da je Skupština Brčko distrikta BiH je aktom broj: 01.1-05-1468/24 od 15.03.2024. godine zatražila od Centralne izborne komisije BiH saglasnost na Odluku broj: 01-02-1455/24 od 14.03.2024. godine, kojom se Milan Tomić, Abdulah Ribić, Aldina Polić i Teodor Gavrić razrješavaju dužnosti članova Izborne komisije Brčko distrikta BiH. zbog prestanka mandata (21.02.2024. godine).
Skupština Brčko distrikta BiH je aktom broj: 01.1-05-1468/24 od 15.03.2024. godine zatražila od Centralne izborne komisije BiH saglasnost na Odluku broj: 01-02-1456/24 od 14.03.2024. godine, kojom se Željko Kapikul, Alenka Stojaković Đukić, Almira Čolaković i Mirza Fazlić imenuju na dužnost članova Izborne komisije Brčko distrikta BiH.
Centralna izborna komisija BiH na osnovu predmetne dokumentacije na svojoj 25. sjednici, održanoj dana 23.05.2024. godine. Rješenjem broj: 06-1-07-1-93/24 od 23.05.2024. godine dala je saglasnost na Odluku Skupštine Brčko distrikta BiH broj: 01-02-1455/24 od 14.03.2024. godine, kojom se zbog isteka mandata dužnosti u članstvu izborne komisije Brčko distrikta BiH razrješavaju Milan Tomić, član, Abdulah Ribić, član, Aldina Polić, članica i Teodor Gavrić, član.
Na istoj sjednici Centralna izborna komisija BiH je Rješenjem broj: 06-1-07-1-93/24 od 23.05.2024. godine, dala saglasnost na Odluku Skupštine Brčko distrikta BiH broj: 01-02-1456/24 od 14.03.2024. godine, kojom se na dužnost u članstvu Izborne komisije Brčko distrikta BiH imenuju Željko Kapikul, član, Alenka Stojaković Đukić, članica, Almira Čolaković, članica, Mirza Fazlić, član.
Cijeneći navode podnosioca žalbe kojima ukazuje da je pobijano rješenje nezakonito i nepravilno, te da je donošenjem ožalbenog rješenja CIK BiH verifikovata protivpravnu i nezakonitu Odluku Skupštine Brčko Distrikt BiH od 14.03.2024. godine koja je donesena na osnovu izvještaja Komisije za izbor i imenovanje. Valja istaći da su isti paušalni, s obzirom da je Centralna izborna komisija BiH razmatrajući dokumentaciju koju je dostavila Skupština Brčko distrikta BiH utvrdila da je Skupština Brčko distrikta BiH postupila u skladu s odredbom člana 2.12 stav (5) Izbornog zakona Bosne i Hercegovine i da imenovani članovi Izborne komisije Brčko distrikta BiH ispunjavaju uslove propisane Izbornim zakonom Bosne i Hercegovine i Uputstvom o utvrđivanju kvalifikacija, broja, imenovanju, obuci i razrješenju članova izborne komisije osnovne izborne jedinice u Bosni i Hercegovini (“Službeni glasnik BiH". br. 67/21, 73/21, 1/22. 13/22. 78/23 i 31/24 ) (u daljem tekstu: Uputstvo).
U skladu sa članom 13. stav (2) Uputstva Centralna izborna komisija BiH da je pisanu saglasnost na odluku o imenovanju i razrješenju Članova izborne komisije ukoliko su ispoštovane proceudre iz člana 7., 8., 9. 10 i 13. stav (1) Uputstva i ukoliko izabrani kandidati ispunjavaju propisane uslove i tu saglasnost dostavlja nadležnom organu, koju ovaj organ dostavlja svim kandidatima koji su učestvovali u postupku imenovanja Člana izborne komisije, te je u skladu sa navedenim data pisana saglasnost na Odluku Skupštine Brčko distrikta BiH kojom se na dužnost u članstvu Izborne komisije Brčko distrikta BiH imenuju Željko Kapikul, član, Alenka Stojaković Đukić, članica, Almira Čolaković, članica, Mirza Fazlić, član.
Nadalje, nadležnosti Centralne izborne komisije BiH propisane su članom 2.9 Izbornog zakona BiH, pa s tim u vezi tačka 1) istog člana daje Centralnoj izbornoj komisiji BiH ovlašćenje da koordinira, nadgleda i reguliše zakonitost rada svih izbornih komisija i biračkih odbora u skladu sa ovim Zakonom.
U skladu sa navedenim, ukoliko Centralna izborna komisija BiH ima sumnju vezano za neregularnosti samog postupka izbora članova izbornih komisija, dužna je da to ispita.
Centralna izborna komisija BiH je između ostalog dana 05.04.2024. godine zaprimila podnesak podnosioca žalbe i Aldine Polić koji se upravo odnosio na postupak izbora četiri člana Izborne komisije Brčko distrikt BIH kojoj se između ostalog navodi da je javni oglas objavljen 22.12.2023. godine, ali je Skupština Brčko distrikta BiH isti poništila jer je preuranjen (60 dana prije isteka mandata u neizbomoj godini), odnosno jer bi se kandidati koji su naknadno stekli uslove za prijavu mogli žaliti. U ponovljenom postupku po oglasu od 15.02.2024. godine objavljena je rang lista 28 kandidata koji su izašli na intervju iz koje je vidljivo da su bivši Članovi (podnosioci prijave) ocijenjeni skoro najnižom ocjenom koja nema veze sa pokazanim znanjem, nego iz razloga eliminiranja njima neprihvatljivih kandidata. U prijavi takođe se navodi da se provjeri sastav konkursne komisije (ko je od članova osoba sa izbornim iskustvom/pravne struke), te da se provjeri dokaz o izbornom iskustvu jedne od izabranih kandidatkinja.
Centralna izborna komisija BiH je navedeni podnesak aktom, broj: 05-1-07-1-93/23 od 10.04.2024.godine dostavila Skupštini Brčko distrikt BiH na nadležno postupanje, te zatražila izjašnjenje na navode iz predmetnog podneska.
Skupština Brčko distrikta BiH je aktom broj: 01.1-05-2169/24 od 18.04.2024. godine dostavila izjašnjenje na predmetni akt u kojem se između ostalog navodi da je javni oglas za imenovanje 4 člana Izborne komisije Brčko distrikta BiH objavljen 22.12.2023. godine. Imajući u vidu član 8 .stav (1) Uputstva kojim je propisano da se javni oglas objavljuje 60 dana prije isteka mandata članovima izborne komisije, a u izbornoj godini 30 dana prije isteka mandata, te s obzirom da je za 4 člana Izborne komisije Brčko distrikta BiH mandat isticao u februaru 2024. godine koja je izborna godina, konkurs koji je objavljen 60 dana prije isteka mandata je poništen te je raspisan novi javni oglas u skladu s navedenom odredbom Uputstva u roku od 30 dana prije isteka mandata za 4 člana Izborne komisije Brčko distrikta BiH.
 Nadalje se navodi da, provođenje intervjua, bodovanje i utvrđivanje rang liste je izvršeno u potpunosti u skladu s članom 10. Uputstva, te su vođeni detaljni zapisnici o istom. Po pitanju bodovanja odgovora kandidata na intervjuu, konkursna komisija je postupala u skladu s Uputstvom, bodovanje je izvršeno dodjelom bodova od 1 do 5 od svakog člana Komisije na intervjuu, podijeljeno s brojem članova Komisije.
Dakle Centralna izborna komisija BiH u svakom konkretnom slučaju cijeni da li postupak koji se tiče imenovanja članova izborne komisije proveden u skladu sa zakonskim i podzakonskim propisima, pa nakon toga daje ili ne daje saglasnost na odluku o imenovanju i razrješenju članova izborne komisije, što je i u konkretnom slučaju učinjeno.
Međutim. Centralna izborna komisija BiH ne može kontrolisati, niti vršiti nadzor nad radom Konkursne komsije, s obzirom da Konkursnu komisiju u skladu sa članom 7. Uputstva imenuje nadležni organ, u konkretnom slučaju Skupština Brčko Distrikta BiH.
Cijeneći navode podnosioca žalbe da od četiri člana Komisije za izbor i imenovanje za odgovore na sva tri postavljena pitanja ocjenjeni su ocjenom 1 (jedan), a peti član Komisije sa ocjenom pet (5) odnosno četiri (4), te da njihovi odgovori sa intervjua objektivno zaslužuju najvišu ocjenu, da su isti paušalni i subjektivni s obzirom da je diskreciono pravo Konkursne komisije kako će ocijeniti kandidate. Naravno Konkursna komisija je obavezna poštovati postupak ocjenjivanja i bodovanja kandidata propisan u članu 10. Uputstva. Uvidom u dostavljenu dokumentaciju (Zapisnik 1, 2 i 3) utvrđeno je da je svaki član konkursne komisije ocijenio sva tri odgovora kandidata jednom zbirnom ocjenom koja može biti u rasponu od 1. do 5. Konačna ocjena kandidata na intervjuu predstavlja zbir ocijena koje je kandidat dobio od svakog člana komisije na intervjuu i ista je podjeljena sa brojem članova konkursne komisije koji su provodili intervju i izvršili ocjenjivanje (srednja ocjena). S tim u vezi, Centralna izborna komisija BiH nije nadležna niti ovlaštena da ulazi u u sferu ocjenjivanja Konkursne komisije
Cijeneći  navode podnosioca žalbe da nije tačno kako to CIK BiH navodi u obrazloženju ožalbenog rješenja da je utvrdila da svi imenovani kandidati ispunjavaju uslove iz javnog oglasa, te da jedan od kandidata koji je imenovan ne ispunjava uslove u pogledu izbornog iskustva Valja istaći da su isti neosnovani, s obzirom da je imenovani kandidat Alenka Stojaković-Đukić uz prijavu na javni oglas između ostalog dostavila i dokaz o postojanju izbornog iskustva, a to je Potvrda Izborne komisije Brčko Distrikta BiH od 22.02.2024. godine kojom se potvrđuje daje imenovana aktom Lokalne izborne komisije Opštine Brčko, broj: 26/98 od 10.09.1998. godine bila određena za člana II tima na biračkom mjestu 028B1018-Kolobara, što potvrđuje da imenovana ispunjava uslov u pogledu izbornog iskustva.
Kako je članom 13. stav (2) Uputstva propisano da Centralna izborna komisija BiH daje pisanu saglasnost na odluku o imenovanju članova izborne komisije, ukoliko su ispoštovane procedure iz člana 7. 8. 9, 10. i 13. stav (1) Uputstva i ukoliko izabrani kandidat ispunjava propisane uslove, to je primjenom člana 2.9 stav (1) tačka 17. i člana 2.12 stav (5) Izbornog zakona Bosne i Hercegovine i člana 13. stav (2) Uputstva, Centralna izborna komisija BiH pravilno odlučila kao u dispozitivu osporenog rješenja.
Obzirom na navedeno, po ocjeni ovog vijeća, pobijana odluka Centralne izborne komisije Bosne i Hercegovine je pravilna i zakonita a žalba neosnovana pa je istu, primjenom odredbe člana 81. stav 1. Zakona o upravnim sporovima Bosne i Hercegovine (Sl. glasnik BiH br. 19/02 do 74/10) valjalo odbiti .
                                                                                          Predsjednik vijeća

                                                                                                Sudija 

                                                                                          Vesna Trifunović 

Sud Bosne i Hercegovine, Sarajevo, ul. Kraljice Jelene br. 88

Telefon: ++ 387 33 707 100, 707 596, 707 597; Fax: ++ 387 33 707 321

